
   Пăлатка ялне эп таврăнтăм каллех

Нумай çул иртрĕ, эп каллех кунта.

Чĕнеççĕ йăмрасем мана — килех,

Уй-хир те сĕм вăрман чĕнет чунтан.



Чунра халь уçă, çывăх сас чунра,

Сӳнен аваллăх çĕнелет унта.

Чиртен сывалнăн, вăй туяп хамра,

Тăван хĕрпе туяп хама пĕр тан.



Çуралнăн тепĕр хут, ун умĕнче

Ман айăп та каçарăнса пырать:

Çак кĕтесре пулманччĕ нумайччен,

Ак халь каллех эп çакăнта тăрап.



Шанса та ĕненсе пăхаççĕ пек

Ыраш пусси, сĕткенлĕ капансем...

Эп чĕрĕлеп вĕсен ăшшийĕпе —

Ман шухăш та, эп хам та халь вĕсен.



Вĕсен ачи эп, тăван çĕр ачи.

Тайма пуçпа тăратăп-ха, туяп,

Тăван кĕтесĕм йышăнчĕ, ăш-чик

Унпа пĕрле пĕр çулăмпа çунать.



Эп килтĕм-ха паян инçетлĕхрен...

Тупа туса калатăп: çак çулпа

Мĕн ĕмĕрччен утма пӳрсен, шăпа,

Эп таврăнăп пĕрех тăван çĕре.

  